
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

SUG‘URTA XIZMATLARI BOZORINI 
BOSHQARISHGA OID ILMIY 

Annotatsiya. Mazkur tezisda sug‘urta xizmatlari bozorini boshqarishga oid ilmiy yondashuvlarning tarixiy 
evolyutsiyasi tahlil qilingan. Sug‘urta bozorini boshqarishning klassik, aktuar, institutsional, tizimli va riskka 
asoslangan yondashuvlari mazmuni yoritilib, ularning rivojlanish bosqichlari ko‘rib chiqilgan. Shuningdek, 
xalqaro sug‘urta nazoratida qoidalarga asoslangan tartibga solishdan tamoyillarga va riskka asoslangan nazorat 
modeliga o‘tish jarayonlari, IAIS standartlari hamda ComFrame konsepsiyasining ahamiyati tahlil qilingan. 
Tadqiqot natijasida sug‘urta xizmatlari bozorini samarali boshqarishda moliyaviy barqarorlik, institutsional 
muhit, risklarni boshqarish, raqamlashtirish va zamonaviy tartibga solish mexanizmlarini kompleks qo‘llash 
zarurligi asoslangan.

Kalit so‘zlar: sug‘urta bozori, sug‘urta xizmatlari, boshqaruv, aktuar yondashuv, institutsional yondashuv, 
riskka asoslangan nazorat, IAIS, ComFrame, moliyaviy barqarorlik, raqamlashtirish.

Abstract. This thesis analyzes the historical evolution of scientific approaches to the management of 
the insurance services market. The content of classical, actuarial, institutional, systemic, and risk-based 
approaches to insurance market management is examined, and the main stages of their development are 
considered. Particular attention is paid to the transition in international insurance supervision from rules-based 
regulation to principles-based and risk-based supervision, as well as to the role of IAIS standards and the 
ComFrame framework. The study substantiates the need for an integrated application of financial stability 
measures, institutional mechanisms, risk management, digitalization, and modern regulatory approaches to 
ensure effective management of the insurance services market.

Keywords: insurance market, insurance services, management, actuarial approach, institutional approach, 
risk-based supervision, IAIS, ComFrame, financial stability, digitalization.

Аннотация. В данном тезисе анализируется историческая эволюция научных подходов к управлению 
рынком страховых услуг. Рассмотрено содержание классического, актуарного, институционального, 
системного и риск-ориентированного подходов к управлению страховым рынком, а также основные 
этапы их развития. Особое внимание уделено переходу в международном страховом надзоре от 
регулирования, основанного на правилах, к регулированию, основанному на принципах и рисках, 
а также значению стандартов IAIS и концепции ComFrame. В результате исследования обоснована 
необходимость комплексного применения механизмов обеспечения финансовой устойчивости, 
институционального развития, управления рисками, цифровизации и современных подходов к 
регулированию для эффективного управления рынком страховых услуг.

Ключевые слова: страховой рынок, страховые услуги, управление, актуарный подход, 
институциональный подход, риск-ориентированный надзор, IAIS, ComFrame, финансовая устойчивость, 
цифровизация.

K I R I S H
Sug‘urta bozorini boshqarish tarixan ikki asosiy yo‘nalish o‘rtasidagi muvozanatga asoslangan: bir 

tomondan, sug‘urta tashkilotlari barqarorligini ta’minlashga qaratilgan davlat tomonidan tartibga solish va 
nazorat mexanizmlari, ikkinchi tomondan esa bozor samaradorligini oshirishga xizmat qiluvchi erkinlashtirish 
tamoyillari. Mazkur boshqaruv yondashuvlarining rivojlanishi iqtisodiy qarashlarning o‘zgarishini aks ettiradi: 
dastlab alohida sug‘urta kompaniyalarining moliyaviy barqarorligini ta’minlash asosiy maqsad bo‘lgan bo‘lsa, 
bugungi kunda milliy iqtisodiyot miqyosidagi umumiy risklarni boshqaruvchi o‘zaro bog‘liq institutsional va 
moliyaviy tizimlarni shakllantirish masalasi dolzarb ahamiyat kasb etmoqda.

Sug‘urta xizmatlari bozorini boshqarishga oid ilmiy yondashuvlarning shakllanishi risk, noaniqlik va ularni 
tartibga solishning institutsional mexanizmlari haqidagi iqtisodiy tafakkurning umumiy rivojlanish jarayonini 
ifodalaydi. Sug‘urta dastlab mulkiy yo‘qotishlarni qoplashning amaliy vositasi sifatida qaralgan bo‘lsa, keyinchalik 
u risklarni qayta taqsimlash, investitsiya resurslarini shakllantirish, xo‘jalik jarayonlari barqarorligini ta’minlash 
hamda moliya tizimi barqarorligini qo‘llab-quvvatlash funksiyalarini bajaruvchi murakkab moliyaviy-iqtisodiy 
tizim sifatida namoyon bo‘la boshladi.

Shuni ta’kidlash lozimki, “sug‘urta xizmatlari bozorini boshqarish” tushunchasi sug‘urtaning o‘zidan ancha 
keyin shakllangan. Dastlabki ilmiy tadqiqotlarda sug‘urta faoliyatining alohida jihatlariga, xususan, sug‘urta 
fondining mohiyati, sug‘urta hodisasi yuz berish ehtimoli, sug‘urta tariflarini hisoblash va sug‘urtalovchining 
to‘lov qobiliyatini ta’minlash masalalariga asosiy e’tibor qaratilgan.

Faqat moliyaviy munosabatlarning murakkablashuvi va iqtisodiyotda sug‘urtaning roli kengayishi 
natijasidagina sug‘urta bozori mustaqil boshqaruv obyekti sifatida tadqiq etila boshlandi.

Zamonaviy iqtisodiy adabiyotlarda sug‘urta bozori turli ilmiy maktablar tomonidan turlicha talqin qilinadi. 
Moliyaviy yondashuv vakillari sug‘urta bozorini, asosan, sug‘urtalovchilar va sug‘urta qildiruvchilar o‘rtasidagi 
pul oqimlarini qayta taqsimlash mexanizmi sifatida ko‘rib chiqadilar. Institutsional yondashuv esa huquqiy 
me’yorlar, davlat institutlari va tartibga solish mexanizmlarining roliga urg‘u beradi. Tizimli yondashuv doirasida 
sug‘urta bozori o‘zaro bog‘liq subyektlar, jarayonlar va institutlardan tashkil topgan tizim sifatida qaraladi; uning 
faoliyati ichki hamda tashqi iqtisodiy muhit omillari ta’sirida shakllanadi.

Ilmiy talqinlarning bunday xilma-xilligi sug‘urta bozorining bir vaqtning o‘zida iqtisodiy, moliyaviy, ijtimoiy 
va institutsional hodisa ekanligi bilan izohlanadi. Shu sababli uni boshqarishga oid yondashuvlar rivoji bir 
konsepsiyaning boshqasi bilan to‘liq almashtirilishi orqali emas, balki tadqiqot doirasining bosqichma-bosqich 
kengayishi orqali amalga oshgan.

Sug‘urtaning iqtisodiy tizimdagi o‘rni haqidagi dastlabki ilmiy qarashlar XVIII asr klassik siyosiy iqtisod 
maktabi doirasida shakllangan. Ushbu davrda sug‘urta hali mustaqil boshqaruv sohasi sifatida qaralmagan 
bo‘lsa-da, iqtisodchilar uning bozor tizimi barqarorligini ta’minlashdagi ahamiyatini o‘rganishni boshlaganlar.

Sug‘urtaning iqtisodiy mohiyatini tushunishda Adam Smith katta hissa qo‘shgan. Uning “Xalqlar boyligining 
tabiati va sabablari to‘g‘risida tadqiqot” asarida sug‘urta noaniqlikni kamaytiruvchi hamda tadbirkorlik 
faoliyatining barqarorligini ta’minlovchi institut sifatida baholangan. Klassik maktab nuqtai nazariga ko‘ra, 
sug‘urtaning asosiy vazifasi tasodifiy yo‘qotishlarning oqibatlarini iqtisodiy munosabatlar ishtirokchilari o‘rtasida 
taqsimlashdan iborat edi.

Biroq klassik yondashuv ma’lum cheklovlarga ega bo‘lgan. Mazkur maktab vakillari sug‘urtaning umumiy 
iqtisodiy foydasiga asosiy e’tibor qaratgan bo‘lsalar-da, sug‘urta bozori faoliyatining ichki mexanizmlari, risklarni 
boshqarish, sug‘urta tashkilotlarining moliyaviy barqarorligi hamda davlat tomonidan tartibga solish masalalarini 
yetarlicha ochib bermaganlar.

Sug‘urta nazariyasi rivojida sifat jihatidan yangi bosqich XVIII–XIX asrlarda aktuar fanining shakllanishi 
bilan bog‘liq. Mazkur yo‘nalishning asosiy farqi sug‘urta faoliyatini tajribaga asoslangan boshqarishdan risklarni 
matematik usullar orqali baholashga o‘tishda namoyon bo‘ldi.

Edmond Halley tomonidan 1693-yilda Philosophical Transactions of the Royal Society jurnalida e’lon 
qilingan tadqiqot o‘lim jadvallarini ilmiy asosda shakllantirish uchun muhim asos yaratdi. Keyinchalik Abraham 
de Moivre va Thomas Simpson tadqiqotlari umrboqiy renta qiymatini hamda sug‘urta majburiyatlarini baholash 
usullarining rivojlanishiga xizmat qildi.

XIX asr Yevropa aktuar maktabi vakillari — Benjamin Gompertz, William Makeham, August Zillmer va Carl 
Gattendorfer — tomonidan olib borilgan tadqiqotlar alohida ahamiyatga ega bo‘ldi.

Ularning ilmiy ishlari quyidagi yo‘nalishlarning rivojlanishini ta’minladi:
● aktuar hisob-kitob usullarining shakllanishi;
● sug‘urta zaxiralarini shakllantirish tamoyillarining ishlab chiqilishi;
● sug‘urta hodisalari ehtimolini baholash modellarining yaratilishi;
● ilmiy asoslangan tarif siyosatining rivojlanishi.
Aktuar yondashuv ilk bor sug‘urta tashkilotlarini boshqarish uchun to‘laqonli ilmiy asos yaratdi. Shu bilan 

birga, uning cheklangan jihati shundan iborat ediki, sug‘urta bozori asosan miqdoriy ko‘rsatkichlar nuqtai 
nazaridan o‘rganildi, institutsional, huquqiy va ijtimoiy omillarga esa yetarli darajada e’tibor berilmadi.

XIX asrning ikkinchi yarmida sug‘urta bozorining rivojlanishi yanada kengroq ijtimoiy-iqtisodiy nuqtai 
nazardan tadqiq etila boshlandi. Nemis tarixiy maktabi vakillari — Wilhelm Roscher, Bruno Hildebrand, Karl 
Knies va Gustav Schmoller — iqtisodiy institutlarning rivojlanishini tarixiy, huquqiy va ijtimoiy muhitdan ajratib 
o‘rganish mumkin emasligini asoslab berdilar.

Sug‘urta sohasiga nisbatan mazkur yondashuv muhim ahamiyat kasb etdi, chunki u sug‘urta bozorining 
samaradorligi faqat talab va taklif qonuniyatlari bilan emas, balki institutsional muhit va tartibga solish tizimining 
samaradorligi bilan ham belgilanadi, degan xulosani ilgari surdi.

Ushbu yondashuv doirasida sug‘urta bozori davlat tomonidan tartibga solish mexanizmlari qo‘llaniladigan 
soha sifatida qarala boshlandi. Sug‘urta tashkilotlarini litsenziyalash qoidalarini shakllantirish, ularning kapitaliga 
qo‘yiladigan talablarni belgilash, to‘lov qobiliyatini nazorat qilish mexanizmlarini joriy etish hamda sug‘urta 
qildiruvchilar manfaatlarini himoya qilish sug‘urta sektorini boshqarishning asosiy yo‘nalishlariga aylandi.

XX asrning ikkinchi yarmida sug‘urta faoliyatining alohida elementlarini o‘rganishdan sug‘urta bozorini 
yaxlit moliyaviy tizim sifatida tahlil qilishga o‘tish jarayoni yuz berdi.

Risk va noaniqlik nazariyasi rivojiga Kenneth Arrow hamda Karl Borch katta hissa qo‘shdilar. Ularning 
tadqiqotlari sug‘urtani iqtisodiy subyektlar o‘rtasida risklarni optimal taqsimlash mexanizmi sifatida ko‘rib chiqish 
imkonini berdi.

Mazkur yo‘nalishning keyingi rivoji J. David Cummins tadqiqotlari bilan bog‘liq bo‘lib, u sug‘urta tashkilotlarini 
moliyaviy institutlar sifatida baholadi. Uning fikricha, bunday tashkilotlar faoliyati kapital barqarorligi, risklarni 
boshqarish samaradorligi va tartibga solish tizimining sifati nuqtai nazaridan tahlil qilinishi lozim.

Rus tilidagi iqtisodiy ilmiy maktabda sug‘urta bozori nazariyasining rivojlanishi asosan uning institutsional 
tuzilmasi, davlat tomonidan tartibga solish mexanizmlari hamda sug‘urta tashkilotlarining moliyaviy barqarorligini 
tadqiq qilish yo‘nalishida amalga oshirildi.

Vladimir Shakhov, Yuri Fogelson, Aleksandr Arkhipov va Aleksandr Tsyganov sug‘urta nazariyasining 
rivojlanishi, tartibga solish mexanizmlarini takomillashtirish hamda sug‘urta bozorining samarali faoliyat yuritish 
asoslarini shakllantirishga salmoqli hissa qo‘shdilar.

Rossiya ilmiy maktabining o‘ziga xos jihati iqtisodiy va huquqiy yondashuvlarning uyg‘unlashuvida namoyon 
bo‘ladi: sug‘urta bozori bir vaqtning o‘zida moliyaviy mexanizm hamda davlat tomonidan tartibga solinuvchi 
institut sifatida qaraladi.

O‘zbekistonda sug‘urta bozorini o‘rganishga oid ilmiy tadqiqotlarning rivojlanishi milliy sug‘urta tizimini 
shakllantirish, moliya sektorini erkinlashtirish va xalqaro tartibga solish standartlarini joriy etish jarayonlari bilan 
chambarchas bog‘liq.

O‘zbekistonlik olimlarning tadqiqotlari asosan sug‘urta bozorining institutsional rivojlanishi, sug‘urta 
xizmatlarini raqamlashtirish, sug‘urta tashkilotlarining raqobatbardoshligini oshirish hamda davlat boshqaruvi 
mexanizmlarini takomillashtirish masalalariga qaratilgan.

1-jadval
Sug‘urta xizmatlari bozorini boshqarishga oid ilmiy yondashuvlarning evolyutsiyasi1

Tarixiy bosqich Asosiy namoyandalar Ilmiy hissa Sug‘urta bozorini boshqarish 
rivojidagi ahamiyati

XVII–XVIII asrlar 
(klassik siyosiy 
iqtisod davri)

Adam Smith, David 
Ricardo

Sug‘urtaning iqtisodiy noaniqlikni 
kamaytiruvchi va xo‘jalik 
faoliyatining uzluksizligini 

ta’minlovchi institut sifatidagi roli 
asoslandi

Sug‘urtani bozor 
infratuzilmasining muhim 

elementi sifatida ko‘rib chiqish 
uchun nazariy asos yaratildi

XVIII–XIX asrlar 
(aktuar fanining 

shakllanishi)

Edmond Halley, Abraham 
de Moivre, Thomas 

Simpson

O‘lim jadvallari, umr davomiyligini 
baholash modellari, annuitetlar va 
sug‘urta majburiyatlarini hisoblash 

usullari ishlab chiqildi

Sug‘urta riskini matematik 
baholash vositalari yaratilib, 

sug‘urta fondlarini ilmiy 
boshqarish imkoniyati yuzaga 

keldi

XIX asr (nemis 
tarixiy maktabi)

Wilhelm Roscher, Bruno 
Hildebrand, Karl Knies, 

Gustav Schmoller

Sug‘urta rivoji tarixiy, huquqiy 
va ijtimoiy institutlarga bog‘liqligi 

asoslandi; davlatning tartibga 
soluvchi roli ko‘rsatildi

Sug‘urta bozorini boshqarishda 
institutsional yondashuvning 
shakllanishiga asos yaratildi

XIX asr oxiri – 
XX asr boshlari 
(Yevropa aktuar 
maktabi rivoji)

Benjamin Gompertz, 
William Makeham, August 
Zillmer, Carl Gattendorfer

O‘lim ko‘rsatkichlari modellari, 
sug‘urta zaxiralarini hisoblash 

usullari, aktuar tariflash va to‘lov 
qobiliyatini baholash tamoyillari 

rivojlantirildi

Sug‘urta tashkilotlarini moliyaviy 
boshqarishning ilmiy bazasi 

shakllandi

XX asr ikkinchi 
yarmi (neoklassik 

bosqich)

Kenneth Arrow, Karl 
Borch, Gérard Debreu, J. 

David Cummins

Risk va noaniqlik nazariyasi, 
umumiy iqtisodiy muvozanat, 
korporativ risk-menejment va 

moliyaviy barqarorlik konsepsiyalari 
rivojlantirildi

Sug‘urta bozori murakkab 
moliyaviy-iqtisodiy tizim sifatida 

kompleks boshqaruv obyekti 
sifatida qarala boshlandi

1	  Manba: muallif tomonidan ilmiy adabiyotlar asosida tuzilgan.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 255

2026-yil, 12-avgust. 
№ 4-maxsus son.

Tarixiy bosqich Asosiy namoyandalar Ilmiy hissa Sug‘urta bozorini boshqarish 
rivojidagi ahamiyati

XX asr oxiri – 
XXI asr boshlari 
(Rossiya ilmiy 

maktabi)

V.Shakhov, Y.Fogelson, 
A.Arkhipov, A.Tsyganov

Sug‘urta nazariyasi, sug‘urta 
huquqi, davlat tartibga solishi, 
riskka asoslangan nazorat va 

moliyaviy barqarorlik masalalari 
ishlab chiqildi

Zamonaviy davlat boshqaruvi 
va sug‘urta infratuzilmasini 
rivojlantirish yondashuvlari 

shakllandi

Zamonaviy 
bosqich 

(O‘zbekiston ilmiy 
maktabi)

I.Abdurakhmonov, 
R.Azimov, 

B.Ashrafkhanov, 
M.Mirsadykov

O‘zbekiston sug‘urta bozoridagi 
institutsional o‘zgarishlar, 

raqamlashtirish, davlat tartibga 
solishini takomillashtirish va 

investitsiyaviy salohiyatni oshirish 
masalalari tadqiq etildi

Xalqaro tajriba va mamlakatning 
ijtimoiy-iqtisodiy xususiyatlarini 

hisobga olgan holda milliy 
sug‘urta bozorini modernizatsiya 
qilish yo‘nalishlari ishlab chiqildi

O‘tkazilgan tahlil asosida quyidagi ta’rifni taklif etish mumkin: “Sug‘urta xizmatlari bozorini boshqarish — 
bu davlat, sug‘urtalovchilar va iste’molchilar manfaatlarini uyg‘unlashtirishga qaratilgan uzluksiz jarayon bo‘lib, 
u nafaqat sug‘urta institutlarining moliyaviy barqarorligini ta’minlash, balki raqamli prediktiv tahlil vositalari va 
ESG-investitsiyalash tamoyillarini joriy etish orqali bozor mexanizmlarini takomillashtirishni ham nazarda tutadi”.

Zamonaviy sug‘urta bozorini boshqarish metodologiyasi bir nechta ilmiy yondashuvlarning integratsiyasiga 
asoslanishi lozim: aktuar, institutsional, tizimli, riskka yo‘naltirilgan va raqamli yondashuvlar shular jumlasidandir. 
Ushbu yondashuvlarning har biri sug‘urta bozori faoliyatining muayyan jihatini ochib beradi. Biroq faqat ularning 
kompleks qo‘llanilishi zamonaviy iqtisodiyot sharoitida samarali boshqaruv modelini shakllantirish imkonini 
beradi.

Sug‘urta faoliyatini xalqaro tartibga solish amaliyoti nazorat modelining bosqichma-bosqich o‘zgarib 
borayotganini ko‘rsatadi. Bu jarayon batafsil belgilangan me’yoriy talablarga asoslangan yondashuvdan (rules-
based regulation) tartibga solish maqsadlari va natijalariga yo‘naltirilgan tamoyillarga asoslangan modelga 
(principles-based regulation) o‘tish bilan tavsiflanadi.

Mazkur yo‘nalish xalqaro sug‘urta nazorati standartlarida, xususan, International Association of Insurance 
Supervisors (IAIS) tomonidan ishlab chiqilgan “Insurance Core Principles, Standards and Guidance” hamda 
“Common Framework for the Supervision of Internationally Active Insurance Groups” hujjatlarida institutsional 
jihatdan mustahkamlangan.

An’anaviy, qoidalarga asoslangan tartibga solish modeli sug‘urta tashkilotlari faoliyatining tuzilmasi, ayrim 
operatsiyalarni amalga oshirish tartibi, me’yoriy ko‘rsatkichlarni hisoblash va ichki nazorat jarayonlariga doir 
batafsil talablarni belgilashni nazarda tutadi.

Mazkur yondashuvning asosiy afzalligi — bozor ishtirokchilari uchun aniq va bir xil qo‘llaniladigan talablarni 
shakllantirish imkoniyatidir. Biroq sug‘urta biznes-modellarining murakkablashuvi va qabul qilinayotgan risklar 
turlarining kengayishi shuni ko‘rsatdiki, faqat rasmiy me’yorlarga rioya etish sug‘urta tashkilotining amaldagi 
risklarni boshqarish sifati va uzoq muddatli barqarorligini har doim ham to‘liq ifodalamaydi.

Qoidalarga asoslangan tartibga solishdan farqli ravishda, tamoyillarga asoslangan yondashuv sug‘urta 
tashkilotiga belgilangan maqsadlarga erishish usullarini tanlashda ma’lum darajada erkinlik berish orqali 
nazoratning natijadorlikka yo‘naltirilishini nazarda tutadi.

Mazkur model doirasida nazorat obyekti faqat aniq me’yoriy talablarning bajarilishi bilan cheklanmaydi. 
Sug‘urta tashkilotining samarali korporativ boshqaruv tizimini shakllantirish qobiliyati, risklarni boshqarish 
mexanizmlarining yetarliligi hamda moliyaviy barqarorlik darajasi ham baholash mezonlariga aylanadi.

IAIS standartlarida ushbu konsepsiya riskka asoslangan nazorat tamoyili orqali amalga oshiriladi. Mazkur 
yondashuv sug‘urtalovchining risk profilini, ichki boshqaruv jarayonlarining sifatini hamda tashkilotning muhim 
risklarni mustaqil aniqlash, baholash va nazorat qilish imkoniyatlarini tahlil qilishni nazarda tutadi.

Insurance Core Principles tuzilmasi nazorat maqsadlari, standartlari va amaliy tavsiyalarni o‘z ichiga oladi. 
Bu esa talablarning bosqichma-bosqich tuzilishini aks ettiradi: nazorat maqsadlarini belgilashdan tortib, ularni 
amalga oshirish mexanizmlarini baholashgacha bo‘lgan jarayonlarni qamrab oladi.

Tamoyillarga asoslangan tartibga solish rivojida proporsionallik tamoyili alohida ahamiyatga ega. Unga 
ko‘ra, nazorat talablari sug‘urta tashkilotining hajmi, faoliyatining murakkabligi va qabul qilayotgan risklari 
darajasiga moslashtirilishi lozim.

Mazkur yondashuv keyinchalik xalqaro sug‘urta guruhlarini nazorat qilishga mo‘ljallangan ComFrame 
konsepsiyasida yanada rivojlantirildi. Unda asosiy e’tibor butun sug‘urta guruhining risklarni boshqarish 
samaradorligini baholashga qaratiladi.

Rules-based regulation modelidan principles-based regulation modeliga o‘tish sug‘urta nazoratining 
mazmunan o‘zgarayotganini anglatadi. Nazoratning asosiy yo‘nalishi asta-sekin rasmiy talablarga muvofiqlikni 

tekshirishdan boshqaruv tizimlari sifati, biznes-modellarning barqarorligi va sug‘urta tashkilotlarining uzoq 
muddatli manfaatlarni himoya qilish qobiliyatini baholashga siljimoqda.

Shu bilan birga, tamoyillarga asoslangan tartibga solish sug‘urtalovchilarga qo‘yiladigan talablarning 
kamayishini anglatmaydi. Aksincha, u bozor ishtirokchilarining professional mas’uliyatini oshirishni, ichki 
risklarni boshqarish tizimlarini takomillashtirishni va boshqaruv sifatini yaxshilashni talab qiladi.

Zamonaviy ilmiy adabiyotlarda sug‘urta bozorini boshqarishning ikki asosiy modeli ajratib ko‘rsatiladi: 
anglo-sakson (liberal) modeli va kontinental (nazoratga asoslangan) modeli.

Anglo-sakson modeli o‘zini o‘zi tartibga solish, bozor intizomi va ishtirokchilarning mustaqilligiga ko‘proq 
urg‘u beradi. Kontinental model esa nazorat mexanizmlari, hisobotlilik va batafsil me’yoriy talablarning nisbatan 
yuqori roli bilan tavsiflanadi.

X U L O S A  V A  T A K L I F L A R
Sug‘urta xizmatlari bozorini boshqarishga oid ilmiy yondashuvlarning tarixiy rivojlanishi uning mohiyatini 

tushunish jarayoni bosqichma-bosqich kengayganini ko‘rsatadi: sug‘urta oddiy zararlarni qoplash mexanizmidan 
iqtisodiy risklar va moliyaviy oqimlarni boshqarishga xizmat qiluvchi murakkab tizimga aylandi.

Tahlil natijalari sug‘urta bozorini samarali boshqarishda aktuar hisob-kitoblar, institutsional tartibga solish, 
risklarni baholash, korporativ boshqaruv va zamonaviy nazorat mexanizmlarini o‘zaro uyg‘un holda qo‘llash 
muhim ekanini ko‘rsatadi. Shu jihatdan, xalqaro tajriba va milliy iqtisodiy sharoitlarni hisobga olgan holda 
sug‘urta bozorini boshqarish mexanizmlarini izchil takomillashtirib borish uning barqaror va samarali faoliyat 
yuritishiga xizmat qiladi.

